
RELATÓRIU 

VIZITA FISKALIZASAUN IHA MUNISÍPIU AINARO 

 

I. INTRODUSAUN  

 1.1. Enkuadramentu Legal  

Komisaun Ekonomia no Dezenvolvimentu, Parlamentu Nasional hala´o vizita fiskalizasaun 

bazeia ba art
o
. 92

0
, art

o
. 95

0
, n.

o
 3 alínea e), kombinadu ho art

o
. 145

0
 n.

o
 3) husi Konstituisaun RDTL, 

no mos bazeia ba art
o
. 35

0
 alínea c), kominadu ho art

o
. 79

0
 alínea f) husi Rejimentu Parlamentu 

Nasional.  

Vizita ne´e bazeia ba planu atividade ba tinan 2019 ne´ebe koalia kona-ba vizita lokal no mos 

bazeia ba deliberasaun ne´ebe komisaun foti iha loron 15 Maiu 2019 no iha loron ne´e kedas 

komisaun hato´o pedidu autorizasaun ba Prezidente Parlamentu Nasional no tuir mai hetan despachu 

husi Prezidente Parlamentu Nasional iha loron 16 Maiu 2019. 

Haktuir ba despachu refere, iha loron 29-31 Maiu 2019, komisaun realiza vizita fiskalizasaun ba 

iha munisipíu Ainaro ho intensaun atu hare no rona diretamente rezultadu husi implementasaun 

projetu sira iha munisípiu refere.  

1.2. Area Fiskalizasaun   

Delegasaun halo fiskalizasaun ba area ne´ebe mak kabe ba kompetensia Komisaun Ekonomia no 

Dezenvolvimentu nian, hanesan: MAP, SEFOPE, MTCI, Ambiente no Koperativa, maibe komisaun 

ba hare área sira ne´ebe identifika ona hanesan: Irigasaun Raibere, Fatin kuda batar sorgum iha 

Baudubu-Soru Kraik, Irigasaun Webaba, Irigasaun Casa, Sentru Parajen Tratores iha Ainaro vila no 

empresa CCT-NCBA iha Aitalo-Maubisse. 

1.3. Métodu Fiskalizasaun  

Métodu ne´ebe komisaun uza iha fiskalizasaun ne’e mak liu husi dialogu ho lideransa lokal sira, 

liu husi reuniaun. Depois reuniaun membru komisaun ba terenu hodi halo observasaun direta ba 

konstrusaun no mos koalia direta ho populasaun sira. Depois observasaun komisaun reuni hodi halo 

avaliasaun ba dadus ne´ebe iha molok aprova. Ita bele komprende métodu hirak ne’e hanesan tuir mai 

ne’e:   

1. Enkontru 

Delegasaun hasoru malu ho Prezidenete Munisípiu Ainaro, Diretor Agrikultura no Peskas, 

Diretora SEFOPE, Kordenador MTCI, Vokal poin Koperativa no Vokal poin Ambiente. 

2. Observasaun direta 

Hare projetu fiziku, koalia ho agrikultor sira no rona komunidade nia lamentasoens.  

3. Análiza  

Cross check dadus ne´ebe hetan husi vizita, liga ba ezekusaun orsamentu no dadus ne´ebe mai 

husi governu, hodi hatene kona ba efisiensia no efikasia ezekusaun orsamentu, atu hatene kona ba 

balansu entre despezas no benefisiariu sira, no atu sukat meta polítika kona ba retornu ekonómiku.  

     1.4. Objetivu Vizita  

Objetivu husi vizita fiskalizasaun ne´e:  

1. Atu hare efisiensia no efikasia iha ezekusaun orsamentu jeral estadu bazeia ba kumprimentu lei 

no kualidade obra;  

2. Rejista no identifika problema ne´ebe iha, relasiona ho ezekusaun orsamentu (balansu ba 

benefisiariu sira no osan ne´ebe gasta);  

3. Atu hare diretamente prosesu no progressu konstrusaun husi projetu no polítika implementasaun 

projetu.   

1.5. Delegasaun  

      Delegasaun komisaun D ne´ebe hola parte iha vizita fiskalizasaun ne´e kompostu husi deputadus, 

teknikus no motoristas hanesan tuir mai:  

1. Deputadu José Virgilio R. Perreira  Xefe delegasaun 

2. Deputadu Antoninho Bianco   Membru 

3. Deputadu Alexandrino C. da Cruz  Membru 

4. Deputadu Antonio do Santos “55”  Membru 

5. Deputada Olinda Guterres   Membru 

6. Teknikus no Motoristas 

II. REZULTADU ENKONTRU 

2.1. Prezidente Munisípiu Ainaro 

Sorumutu entre delegasaun komisaun D loke ho liafuan bem vindu husi Prezidente Munisípiu, 

señor Albertinho de Araújo ne´ebe haktuir katak Parlamentu Nasional liu husi Komisaun D, ne’ebe mak 

hala’o kna’ar ba asuntu dezenvolvimentu, liu-liu dezenvolvimentu ekonomia. Atu dezenvolvimentu ne’e 

lao ho diak no sucesso precisa mak servisu maka’as, servisu hamutuk, precisa iha kordenasaun, 

kolaborasaun no konfirmasaun husi nivel kraik ba to’o iha nivel nasional, maibe situasaun ida ne’ebe ohin 

loron ita infrenta hanesan menus rekursus humanus. Tan ita iha rekursus naturais no rekursus financeiro 

ne’ebe naton, ho nune presiza rekursus tekniku hodi jere no kestaun ida ne’e sai hanesan preokupasaun ba 

ita hotu.  

Prezidente munisípiu fo sai mos kona ba diresaun munisipal ne’ebe iha munisípiu Ainaro hodi 

implementa programa deskonsentrasaun, maibe enfrenta hela dasafiu oi-oin hanesan menus rekursus 

humanus, facilidade no financeiro. Iha tinan 2016, iha governu dala nen nian iha delegasaun servisu 

administrativu ne’ebe mak munisípiu sira hanoin katak delegasaun ida ne’e iha ona poder atu foti 

desizaun ruma, maibe agora ne’e dadaun munisípiu Ainaro la iha poder atu hola desizaun kona ba 

financeiro, tanba programa balun ne’ebe delega mai munisípiu konsidera nudar desizaun tentativas 

(kebijakan uji coba), nia objetivu katak ho rekursus humanus no financeiro ne’ebe limitadu maibe bele 

hatudu rezultadu ne’ebe diak signifika munisípiu ida ne’e bele hakat ona ba desentralizasaun, maibe 

politika ida ne’e lao la normal iha setimo governu tanba hasoru hela impasse politika ne’ebe ho orsamentu 

duodécimo. Iha oitavo governu iha duni orsamentu geral estado ne’ebe aprovado maibe ezekusaun tarde, 

no ezekusaun foin lao normal lolos iha segundo trimestre to’o mai agora hanesan salariu no vensimentu. 

Planu orsamentu ba tinan 2020 iha munisípiu Ainaro konsege rai ona osan ba iha projetu balun, maibe 

tuir orientasaun husi governu sentral katak osan ne’ebe aloka ba projetu sira ne’e labele liu 10%.    

 Projetu fisiku iha munisípiu Ainaro husi tinan 2015 to´o 2018 la iha projetu foun, maibe iha deit 

projetu ne´ebe tama ba reaproprisaun no retensaun ne´ebe mak sei lao hela, hanesan: eskola básica filial 

Manutasi, uma klinika ba doutor iha Manutasi. Projetu foun lolos ba tinan 2019 hamutuk projetu 8 

hanesan: rehabilitasaun edeficio Administrasaun Munisípiu Ainaro, konstrusaun foun ba eskola 

sekundaria vokasional 2, iha Maubisse no iha Ainaro vila, konstrusaun ba edeficio postu administrativu 

Maubisse, Hatubuilico no Hatudo no rehabilitasaun edeficio ADN munisípiu Ainaro.     

 Iha biban ne´e, Prezidente Munisípiu informa liu tan katak iha faze deskonsentrasaun ho 

programa ne´ebe barak ho lei ne´ebe regirozo ho objetivu  atu  aselera  servisu deskonsentrasaun ne´e ba 

oin, mesmu ho rekursus humanos no financeiro ne´ebe naton. Programa ne´ebe mak atu apoiu servisu 

deskonsentrasaun, tuir representante ministeriu sira ne´ebe destaka iha munisípiu Ainaro hanesan 

ministériu Obras Publikas, Edukasaun, Saude, Agrikultura, MTCI ne´ebe asina memoradum ida, maibe 

servisu mak la deskonsentra tanba iha konfusaun kona ba servisu diresaun munisipal no delegasaun 

territorial, hodi nune´e dificulta distribuisaun tarefa katak se los mak foti desizaun no se los mak  asina 

CPV. Nune mos atu apoiu programa deskonsentrasaun refere, mak iha ona programa ida ne´ebe organiza 

husi diresaun nasional organizasaun urbana kona ba publicidade hodi konsege hatama receita ba estadu 

hamutuk $2,200 dolares amerikanu.  

  Desde 2016 munisípiu prepara ona mapamentu kona ba atu rekruta tan forsa traballu hamutuk 75 

pessoas hodi bele reforsa servisu deskonsentrasaun ne´e, maibe hato´o ona ba nasional to´o agora sidauk 

iha resposta.  

Antes termina, prezidente munisípiu husu katak hanesan prezidente munisípiu, diretor munisipal 

ka reprezentante liña ministeriu sira, ita hotu hanesan liman no ain nasional iha munisípiu. Tuir mai 

prezidente munisípiu fo sai kona ba diresaun munisipal sira ne’ebe marka prezensa iha reuniaun ne’e mak 

hanesan: Diretor Agrikultura no Peskas, Diretora SEFOPE, Vokal Poin Koperativa, Kordenador MTCI no 

Vokal Poin Ambiente. 

Hafoin rona tiha intervensaun husi prezidente munisípiu, tuir mai deputadu José Virgílio R. 

Ferreira nudar xefe delegasaun apresenta kona ba objetivu fiskalizasau komisaun nian iha Munisípiu 

Ainaro, ne´ebé mak atu rona no hare diretamente prosesu no rezultadu implementasaun Orsamentu Jeral 

Estadu ne´ebé Parlamentu Nasional aprova kada tinan, liu-liu nia benefisiu ba komunidade em jeral, no 

mos hakarak rona problemas ou desafios saida mak kada diresaun sira enfrenta durante ne´e, atu nune´e 

komisaun bele kanaliza ba iha ministériu kompetente hodi bele konsidera no tau atensaun. 

2.2. Diresaun Munisipal Agrikultura no Peskas 

Diretor munisipal agrikultura no peskas relata katak, total funsinariu ne’ebe iha hamutuk ema 

nain 79, kompostu husi kontratadu nain 17, kasual nain 3 no permanente nain 59. Husi numeru ida ne´e, 

feto iha nain 11 no mane iha nain 68, ne’ebe koloka ba departementu 3, hanesan departementu pekuaria i 

veternaria, departementu florestas, café, plantas i industriais no departementu produsaun alimentar i 

estensaun. Husi departementu hirak ne’e, hanesan departementu pekuaria mak sidauk iha xefia, atu 

konkore ba kargu xefia tuir kriteira ne´ebe iha tenki nível quatro ba leten.  

Atividade ne’ebe hala’o, bazeia ba planu asaun anual no planu ministeriu nian ne’ebe iha no 

delega ba iha diresaun munisipal iha tinan 2016 mak programa viveiros komunitariu ne’ebe suporta husi 

UNDP no programa ida ne’e remata ona no sei ajusta iha planu asaun anual hodi relata ba prezidente 

munisípiu no ministériu. Programa iha departementu pekuaria no veternaria nian halo vasinasaun regular 

ba animal hodi prevene moras, nune´e mos departementu produsaun alimentar i estensaun nia atividade 

kompostu husi estensaun, demaria no demplot. 

Tekniku extensionista ne´ebe iha hamutuk nain 25, husi total ne´e nain 2 nomeia tiha ba kargu 

xefia hela deit nain 23. Kolokasaun extensionista hare ba iha area potensialidade hanesan iha munisípiu 

Ainaro iha suku 21, no suku ida bele koloka tekniku extensionista nain rua ka nain tolu, hanesan suku 

Leolima destaka tekniku extensionista nain tolu, tanba area potensialidade ba irigasaun iha Raibere no 

Bonuk bot tebes no Maubisse koloka extensionista nain lima no kada extensionista hala´o servisu kobre 

ba suku rua.  

Aktividade ne´ebe extensionista sira implementa iha terenu mai husi atividade ministeriu nian 

husi nasional no mos atividade ne´ebe delega ona mai iha munisípiu. Atividade ne´ebe delega mai 

munisípiu hanesan atividadade demostrasaun (demplot) ho orsamentu $200 dolares amerikanu ba kada 

extensionista hodi implementa.  

Total orsamentu ba atividade demplot $4,600 dolares amerikanu hodi distribui ba kada 

extensionista hodi implementa atividade demplot ba iha suku sira.     

Problema ne´ebe extensionista sira hasoru mak hanesan motorizada ne´ebe sira simu tinan sanulu 

liu ona no balun nia kondisaun ladiak hodi difikulta tebes sira nia servisu iha terenu. Orsamentu ba 

manutensaun motorizada no kombustivel menus liu.  

Fini batar no fini harre ne’ebe produs husi assosiasaun fini komersial hamutuk nain 3 hanesan 

assosiasaun fini batar iha 2, iha suku Leolima no suku Foho Ailico (Beikala), postu administrativu Hatudo 

no assosiasaun fini harre 1 mak iha Casa. Distribuisaun fini husi nasional dala barak mak tarde no la tuir 

tempu lolos, tanba processo aprovizionamentu husi nasional demora, ho nune’e fini sira ne’e antes to’o 

iha munisípiu tarde no la tuir tempu kuda nian. Fini ba tinan 2019 husi nasional sidauk halo kontratu ho 

kompañia ne’ebe mak atu fornese fini, maibe agrikultor sira prepara ona ba iha epoka segundu nian. 

Orsamentu ba tinan 2019 ne’ebe aloka ba diresaun munisipal agrikultura no peskas hanesan ba 

kategoria salariu i vensimentu $280,000 dolares amerikanu no bens i servisu $5.000 dolares amerikanu. 

Husi orsamentu bens i servisu hodi atende ba iha operasional extensionistas, guarda florestas, pekuaria no 

veternaria. 

Orsamentu manutensaun tratores kada tinan aloka $2000 dolares amerikanu hodi atende ba 

manutensaun ki’ik hanesan troka pessa, troka porka, troka filtru, maibe labele liu $150 dolares amerikanu. 

Kompañia ne’ebe mak halo manutesan ba tratores iha teritoriu Timor Leste iha rua deit mak hanesan 

kompañia Liberty no kompañia Tratorindo.  

Area kultivasaun ba harre iha munisípiu Ainaro hamutuk 6000 hektares, kada tinan tuir 

orientasaun husi nasional katak munisípiu Ainaro tenki hala’o 1000 hektares, maibe tinan ne´e halo deit 

40 hektares tanba agrikultor sira sidauk iha mentalidade ne’ebe diak hodi banati tuir orientasaun ne’ebe 

tekniku extensionista sira implementa. Kona ba area kultivasaun batar iha 9000 hektares no tuir 

orientasaun husi nasional kada tinan tenki atinji 2000 hektares, maibe tinan ne’e halo deit 250 hektares. 

Kona ba aquikultura diresaun munisípiu servisu hamutuk ho organizasaun Merskrop ne’ebe mak 

hahu uluk ho programa nutrisaun ne’ebe termina ona no kontinua fali ba projetu ho naran kompak ne’ebe 

espesifikamente ba iha aquikultura hodi prepara fini ikan, no kolam ikan ne’ebe iha hamutuk 270 kolam, 

tanba ikan sira ne´e tuir planu sei suplay ba eskola hodi tau iha programa merenda eskolar.   

Iha mos programa reflorestasaun ba cafe sira ne’ebe tuan ona hamutuk 50 hektares, iha postu 

administrativu Ainaro iha 25 hektares no postu administrativu Maubisse iha 25 hektares ho total 

orsamentu $4,028 dolares amerikanu. Iha mos programa plantasaun kami iha suku Leolima hamutuk 15 

hektares ho total orsamentu $ 8,500 dolares amerikanu. 

Kona ba pekuaria hare liu ba programa vasinasaun rutina ba animal sira hodi prevene moras 

hanesan karau, fahi no manu ne’ebe mak atende direta husi tekniku pekuaria (dokter hewan) ne’ebe 

koloka ona iha postu administrativu. 

Diresaun MAP munisípiu iha mos parceria balun ne’ebe apoiu fundos hanesan USAID ba iha 

projetu agrikultura ne’ebe lao hela, Banku Mundial apoiu ba iha programa SAPIP (Sustainable 

Agriculture Productivity Improvement Project) ou HAPAS (Hasa´e Produtividade Agrikultura 

Sustentavel), no FAO ne’ebe apoiu osamentu $2000 dolares amerikanu ba iha manutensaun tratores, atu 

nune’e bele halo operasaun iha terenu, tanba tuir kalendarizasaun agrikultor sira nian agora tama ona ba 

iha segundo epoka. Kona ba mina gratuita lalao to´o agora no diresaun munisípiu fo ona orientasaun atu 

agrikultor sira mak ense rasik.  

Problema ne’ebe enfrenta iha parte irigasaun, liu-liu irigasaun bot 2 ne´ebe iha munisípiu Ainaro 

mak irigasaun Raibere ne´ebe kobre ba natar 250 hektares no irigasaun Oebaba ne’ebe kobre natar 600 

hektares. Husi irigasaun rua ne’e, kada tinan apoiu subsidiu hodi halo formasaun ba agrikultor sira kona 

ba pratika agrikultura ne’ebe diak, maibe dificil oitoan komunidade sira atu banati tuir. 

Kona ba servisu floresta nian halo parceria ho ajensia UNDP hodi implementa projetu ba koridor 

Dili-Ainaro. Servisu ne’ebe iha koridor ne’e mak halo viveiros ai oan iha Ainaro no estabelese ona pilotu 

4, hanesan iha Fleixa, Casa, Manutasi no Horai-Quic. Alende ne’e halo mos servisu agrofloresta nian 

ne’ebe iha relasaun ho servisu komunitaria, nune’e viveiros ai oan ne’ebe prepara hodi distribui ba 

komunidade sira iha suku 10. Antes distribui halo uluk sosializasaun, hafoin halo akompañiamentu no 

ikus mai halo avalisaun hodi hare nia resultadu, se resultadu ne’ebe iha kada ai oan ne’ebe moris sei fo 

subsidiu $25 centavos. Subsidiu ida ne’e hanesan politika floresta nian ne’ebe mak hare ba tekniku 

floresta limitadu, durasaun floresta tempu naruk no interese komunidade menus, entaun koko oinsa mak 

entrega floresta ne’e fila fali ba komunidade sira. Orsamentu kada tinan ne’ebe aloka ba area floresta 

hamutuk $1500 dolares amerikanu hodi utiliza ba prepara viveiros ai oan.     

Facilidade hanesan motorizadas iha diresaun MAP munisípiu Ainaro hamutuk 39 unidades, 

ne’ebe iha 9 unidades foin simu iha tinan kotuk no restu simu kedas iha 2005 to’o 2008, maibe balun 

kondisaun la diak no halo ona leilaun, kareta iha 2 maibe 1 mak kondisaun ladiak. Orsamentu ba 

manutensaun kareta ho total $6000 dolares amerikanu, maibe gasta hotu ona no orsametu ba manutesaun 

motorizadas $1500 dolares amerikanu, maibe ida ne’e la to’o.  

Iha biban ne´e, diretor MAP hato’o apresiasaun ba programa husi sekretariu estadu koperativa 

kona ba kuda batar ainaruk (sorgum) katak programa ne’e diak, maibe tuir lolos ne’e area kompetensia 

agrikultura hodi prepara rai, prepra fini, kuda no kolleta no parte koperativa so simu deit nia resultadu, 

maibe saida mak akontese dadaun ne’e koperativa mak hala’o hotu no la iha kordenasaun diak ho 

agrikultura hodi implementa programa ida ne’e.  

2.4. Diresaun Munisipal MTCI 

Kordenador diresaun MTCI relata katak, diresaun ida ne’e kompostu husi seksaun 4 hanesan 

seksaun komersiu ne’ebe hare ba atividade komersiu no jestaun merkadu, seksaun procesamentu licensa 

ba negociante sira, seksaun industria ne’ebe tau matan ba industria ki’ik sira ne’ebe uluk hetan ona 

subsidiu husi governu anterior no ikus liu mak seksaun turismu ne’e tau matan ba area turismu sira.  

Atividade ne’ebe hala’o husi seksaun komersiu no industria bazeia ba planu ne’ebe trasa tiha ona 

husi ministeriu anterior, hodi nune’e to’o agora la iha resultadu ne’ebe diak, tanba seksaun rua ne’e rasik 

sidauk iha delegasaun kompetensia. Iha parte seluk orsamentu ba turismu nian destaka ona mai iha 

munisípiu, maibe la bele ezekuta, tanba la iha kordenasaun diak entre ministeriu rua ne’e antes, nune’e 

mos la iha reprezentante ba iha area turismu hodi halo planu ba ezekusaun orsamentu. Preokupasaun 

seluk mak ministeriu ida ne’e to’o agora la iha membru governu, nune’e pedidu sira ne’ebe hato’o ba 

ministeriu to’o agora la iha resultadu, orsamentu operasional la iha, mina laiha hodi difikulta tebes servisu 

iha terenu no mos la iha edeficio proprio.  

2.5. Diresaun SEFOPE 

Diretora SEFOPE informa katak, forsa traballu iha diresaun ida ne’e hamutuk nain 3 mesak feto 

hotu. Kna’ar ne’ebe hala’o hahu husi simu delegasaun servisu iha tinan 2016 to’o agora mak foka liu ba 

iha atividade auto emprego ne’ebe mak tau matan ba grupu sira ne’ebe hetan apoiu husi SEFOPE rasik 

hanesan iha tina 2016 iha grupu 2 ne’ebe hato’o proposta hodi husu apoiu fundos, maibe apoiu ne’ebe fo 

laos osan, maibe apoiu equipamentos. Grupu beneficiario 2 ne’e ho nia atividade hanesan deit mak loke 

restorante. Iha fali 2017 apoiu equipamentos ba grupu 3 ne’ebe ho atividade diferente, hanesan grupu 

kustura, grupu dulas café no grupu produs batako. Alende ne’e, servisu seluk ne’ebe hala’o mak registu 

ba kliente sira ne’ebe mai halo kartaun evidencia no mos registu ba joven sira ne’ebe buka servisu iha rai 

laran no mos rai liur.  

Kona ba joven sira ne’ebe registu atu ba servisu iha Australia ho total ema nain 1.348 no liu husi 

selesaun dokumentus hamutuk ema nain 1.298, no nain 50 mak la passa, tanba sira nia idade menus husi 

idade 21 no liu idade 40, maibe resultadu final atu haruka ba Australia ne’e kompetensia nasional nian. 

Iha munisípiu Ainaro iha sentru formasaun ne’ebe estabelece husi madre sira ne’ebe kada tinan 

simu deit ema nain 25. Area formasaun mak hanesan admistrasaun no komputador.   

Difikuldade ne’ebe diresaun ne’e enfrenta mak la iha orsamentu operasional, la iha linha internet 

no materiais eskritoriu hodi print relatoriu, nune’e kada fulan ami hasai ami nia osan $5.00 dolar selu ba 

timor telekom hodi haruka relatoriu ba nasional.  

2.6. Diresaun Ambiente  

Vokal poin ambiente informa katak, diresaun ambiente iha munisípiu Ainaro desde destaka to’o 

agora la iha kompetensia atu hola desizaun ruma, tanba sidauk iha delegasaun kompetensia, maibe servisu 

ne’ebe hala’o mak monitorizasaun no kordenasaun servisu ho liña ministeriu sira.  

Reprezentante ne’e relata mos kestaun balun ne’ebe sai nudar desafiu ba iha servisu lor-loron mak 

hanesan: 

- Menus funsionariu, iha deit nain 4 kompostu husi permanente nain 3 no kontratadu nain 1 no 

oinsa mak bele responde ba to’o iha area rural sira; 

- Facilidade hanesan motorizada iha 2, maibe kondisaun at hotu no durante ne’e uza deit 

motorizada privadu hodi hala’o servisu; 

- Orsamentu ba manutensaun limitadu no sentralizadu iha nasional;  

- Atividade kasa animal fuik kontinua lao nafatin; 

- La iha fatin lixeira permanente hodi nune’e lixu soe/fakar arbiru deit iha fatin publiku.     

2.7. Diresaun Koperativa 

Diresaun koperativa ne’ebe reprezenta husi assistencia teknika informa katak, diresaun koperativa 

iha munisípiu Ainaro iha deit pessoal nain 1 no desde destaka mai to’o agora la iha kompetensia atu hola 

desizaun ruma, maibe hala’o deit servisu bazeia ba orientasaun husi nasional. Servisu ne’ebe hala’o mak 

halo akompañamentu no monitorizasaun ba grupu koperativa.  

Total koperativa hamutuk 28 grupus, husi total ne’e iha 20 koperativas mak atividade paradu 

total, tanba problema mak la iha jestaun ne’ebe diak, no kopertativas 8 mak atividade sei lao hela to’o 

agora, hanesan koperativas união credito iha 3, koperativa mikro pequenas empresas iha 3, koperativa 

hortikultura iha 1 ne’ebe kuda ainanas no koperativa aquikultura iha 1 ne’ebe hakiak ikan. 

Koperativa ne’ebe hari’i ho inesiativa rasik iha 1 mak koperativa Radifu ho atividade união 

credito no ikus fali mai hetan apoiu husi governu $30.000 dolares amerikanu hodi konstrui edeficio, 

alende ne’e mos hetan apoiu facilidade hanesan komputador. Koperativa ne’ebe hetan apoiu husi 

governu, liu husi subensaun publika mak koperativa industria kafe iha Aituturina, koperativa Moka-Mau, 

koperativa Manetu no Manelobas ne’ebe hetan apoiu fundos no maquina dulas cafe, koperativa kuda 

ainanas, aifarina no vanili, koperativa aquikultura hakiak ikan.     

Problema ne’ebe diresaun ne’e enfrenta mak menus rekursus humanus, tanba iha deit pessoal nain 

1, facilidade hanesan motorizada iha 1 maibe kondisaun at, orsamentu manutensaun sentraliza iha 

nasional, komputador no printer at no lori ba hadia iha nasional kuze fulan ida ona to’o agora sidauk lori 

fila. 

Enkontru iha Salaun Administrasaun Munisípiu Ainaro 

III. REZULTADU VIZITA TERENU 

3.1. Vizita Irirgasaun Raibere 

Delegasaun ba vizita irigasaun Raibere, ne’ebe lokaliza iha suku Leolima, postu administrativu 

Hatudo. Tuir informasaun ne’ebe hato’o husi señor Antoninho da Conceição, nudar agrikultor ida iha 

fatin refere katak, husi irigasaun ne’e fornese be’e ba natar hamutuk hektares 250, maibe iha epoka 

primeiru halo deit natar hektares 40 no restu husik abandonadu hela. Señor Antoninho haktuir liu tan 

katak natar maioria ne’ebe husik abandonadu hela ne’e, tanba impaktu husi politika guvernu hodi fo 

subsidiu ba veteranos no terceira idade, mak halo ema baruk atu halo natar. Señor Antoninho akresenta liu 

tan katak iha tinan sira liu ba kotuk agrikultor sira badinas halo natar, sira bele halo hektares 80 to´o 100 

resin, maibe iha fali agora espiritu ida badinas ne’e menus, tanba ful-fulan ba simu osan veteranos no 

terceira idade no lori fali mentalidade baruk ten. Alende ne’e, iha mos pesti balun mak estraga hanesan 

laho ne’ebe mak han estraga hotu harre, nune’e mos batar.       

Tuir observasaun delegasaun nian iha fatin refere, hare katak be’e la menus/lao estavel hela no 

kanal irigasaun ne’ebe konstrui iha tinan 2013 diak hodi fornese be’e ba natar, iha sorin seluk delegasaun 

hare katak natar barak dut mak moris hadulas hela.  

Vizita irigasaun Raibere, Suku Leolima, Postu Administrativu Hatudu 

3.2. Vizita fatin kuda batar ainaruk (Sorgum)  

Delegasaun ba vizita fatin kuda batar ainaruk, ne’ebe lokaliza iha Haubou, suku Soru Kraik, 

postu administrativu Ainaro. Tuir informasaun ne’ebe hato’o husi responsavel grupu, señor Bosco Neves 

da Costa katak, Sekretariu Estadu Koperativa ne’ebe lori programa kona ba kuda batar ainaruk, no 

programa ida ne’e implementa liu husi organizasaun ida ho naran MOCATIL (Movimentu Campionesa 

Agrikultura Timor Leste), lori mai implementa iha fatin ida ne’e, hahu iha loron 16 fulan maiu 2019, 

ne’ebe komesa uluk ho grupu ida. Grupu ida ne’e kompostu husi ema nain 22 hodi oferese rai/kintal ba 

implementa programa ne’e, tuir akordu husi grupu ne’e katak iha primeira etapa kuda uluk iha kintal 

responsavel grupu nian, hafoin iha ona resultadu mak kontinua fali ba iha kintal membru sira nian. 

Tuir observasaun delegasaun nian ba iha fatin refere katak, batar sira ne’e balun moris no balun la 

moris. Balun ne’ebe moris ne’e la iha kualidade, kompara karik ho dut manlai sei diak liu batar hirak 

ne’e. Iha parte seluk, komunidade balun ne’ebe la pretense ba grupu ne’e apresia tebes programa ida ne’e, 

maibe iha parte seluk sira mos lamenta tebes katak implementasaun programa ida ne’e ba deit grupu ki’ik 

koan ida, no la iha koñesimentu ba populasaun tomak iha fatin ida ne’e no at liu mak lori fali ema husi 

fatin seluk hanesan Soru no Hatudo hodi implementa programa ne’e, tuir lolos wainhira atu implementa 

programa ne’e tenki konsulta no kordena uluk ho autoridade lokal no populasaun hotu iha fatin ne’e, atu 

nune’e populasaun sira bele iha koñesimentu no sai mos nain ba programa ida ne’e. Iha fatin hanesan, 

diretor MAP Munisípiu Ainaro haktuir katak nia parte apresia ho programa ida ne’e, maibe iha parte 

seluk nia hare katak tuir lolos programa ida ne’e antes atu implementa tenki involve diresaun MAP 

munisípiu nian hahu husi planu, implementa no kolleta, tanba hare husi teknikamente kuda mos lalos no 

batar fini ne’ebe uza ba kuda ne’e la kondis ho rai, tanba ne’e mak resultadu ne’ebe iha hanesan hatudu 

dadauk ne’e, batar barak mak la moris no balun ne’ebe moris, maibe la iha kualidade.    

 

 

 

 

 

 

Delegasaun sira hamrik no dada lia iha tos/kintal ne´ebe kuda batar ainaruk/sorgum iha Baudubo, Suku Soru Kraik 

3.3. Vizita irigasaun Oebaba 

Irigasaun ida ne’e hetan inagurasaun iha tinan 2014 husi eis Primeiru Ministru Rui Maria de 

Araújo. Tuir informasaun ne’ebe hato’o husi diretor MAP munisípu Ainaro katak irigasaun ida ne’e fahe 

ba parte rua, husi parte sorin fornese be’e ba natar hamutuk hektares 600 resin ne’ebe pretense ba Ainaro 

no parte sorin mai fornese be’e ba natar hamutuk hektares 2,263 ne’ebe pretense ba Suai. Husi parte 

Ainaro nian natar hektares 600 ne’ebe iha halo deit 12 hektares no restu husik abandonadu hela, tanba 

sidauk iha kanal irigasaun proprio hodi facilita be’e ba natar sira ne’e hotu. 

Tuir observasaun delegasaun nian hare katak, fatin ne’e estrategiku tebes no kuandu proteze no 

dezenvolve ho didiak mak sei atrai ema barak ba vizita, nune’e ekonomikamente sei lori beneficio ba 

estadu, maibe realidade ne’ebe hatudu dadaun ne’e mak sasan sira ne’ebe uluk konstrui no monta iha fatin 

neba hetan estragus no ema naok hanesn painel solar, uma ba pessoal siguransa, tanba pessoal siguransa 

ne’ebe mak tau matan ba fatin ne’e la iha tiha ona. Iha parte seluk, delegasaun hare mos katak vulante 

intake nian ne’ebe loke no taka la funsiona. Alende ne’e mos la iha normalizasaun ba segmentasaun. Tuir 

lolos normalizasaun ne’e tenki halo fulan tol-tolu, maibe ida ne’e la implementa.     

 

 

 

 

 

Vizita irigasaun Webaba 

3.4. Vizita irigasaun Casa 

Delegasaun ba vizita irigasaun Casa. Tuir observasaun katak be’e la menus, maibe kanal 

irigasaun mak la iha kualidade, tanba iha parte okos nian nakfera/at hodi halo be´e infiltra hotu ba rai 

okos, nune’e be’e ba natar menus. Irigasaun ne’e konstrui husi kompañia Sunrise iha tinan 2013 ho total 

orsamentu $670.000 dolares amerikanu.  

Tuir informasaun husi diretor MAP munisípiu Ainaro katak irigasaun ne’e mak diak sei fornese 

be’e ba natar hamutuk 260 hektares mai husi natar fatin sira hanesan Launua, Luankadoi, Fatunaru 

Mabilcil no Dilukede, maibe realidade ne’ebe iha fornese deit be’e ba natar hektares 120, tanba impaktu 

husi kanal irigasaun ne’ebe la iha kualidade.  

Tuir informasaun ne´ebe hato´o husi lian nain ida iha fatin refere katak iha iniciu implementasaun 

projetu ne´e la iha kordenasaun ho natar nain sira. 

Iha parte seluk, delegasaun ba hare mos kanal irigasaun sira ne´ebe mak sidauk konstrui foun no 

natar nain sira mak ke´e manual deit hodi be´e ba natar hanesan hatudu iha imajem tuir mai ne´e.  

Vizita kanal irigasaun ne´ebe at iha Casa 

 

 

 

 

 

 

Vizita kanal irigasaun ne´ebe mak halo manual, iha Casa 

3.5. Vizita Sentru Tratores 

Delegasaun ba vizita sentru tratores ne’ebe lokaliza iha Ainaro vila. Iha vizita ne’e, tuir 

informasaun ne’ebe hato’o husi diretor MAP munisípiu Ainaro katak, tratores ne’ebe mak destakadu iha 

munisípiu Ainaro hamutuk 17 unidades, ne’ebe kompostu husi tratores Mf 4 unidades, Agrindo 6 

unidades no Kubota 7 unidades. Husi total ne’e, iha 15 unidades mak destaka uluk mai iha 2008-2010 no 

2 foin mak destaka mai iha 2018. Husi total ne’e, iha 12 unidades mak at, hanesan Mf 3 unidades, 

Agrindo 4 unidades no Kubota 5 unidades no diak hela 5 unidades. Tratores kubota foun 2 ne’ebe foin 

haruka mai iha 2018 ne’e la kompletu hanesan sarua la iha, maibe kuandu uza ba hodi fila rai halo 

inventarizasaun foti fali sarua husi Mf ou kubota. Husi tratores 5 ne’ebe sei diak ne’e koloka 1 iha 

Raibere, postu administrativu Hatudo, 1 iha Maubisse no 3 mak destakadu iha munisípiu hodi atende ba 

pedidu agrikultor sira husi postu administrativu Ainaro no Hatubuilico. 

Tuir observasaun katak, los duni tratores hirak ne’e at todan, maibe atu halo manutensaun no 

reparasaun precisa kustu ida que bot, maibe orsamentu ne’ebe aloka kada tinan ba manutesaun ho 

montante $2000 dolares amerikanu, ida ne’e so atende deit ba manutensaun ki’ik hanesan troka pessa, 

troka porka no filtru. Kona ba oficina ba tratores munisípiu Ainaro iha, maibe la iha mekaniku, tanba 

mekaniku ne´ebe antes iha muda tiha ona ba nasional. 

Iha parte seluk, delegasaun observa katak uma ne’ebe mak hodi para tratores sira ne’e la 

suficiente hodi nune’e tratores barak mak para deit iha liur hodi kona loron no udan.     

Diretor MAP minisípu haktuir liu tan katak mina ba tratores la lao desde 2017 to’o mai agora, 

maibe kuandu halo operasaun agrikultor sira mak ense rasik mina hodi fila rai.         

 

 

 

 

 

Vizita sentru tratores, iha Ainaro Vila 

3.6. Vizita empresa CCT-NCBA Aitalo 

Iha vizita ikus nian, delegasaun ba vizita emepresa CCT-NCBA ne’ebe lokaliza iha suku Horai-

Quic, postu administrativu Maubisse. Bazeia ba informasaun ne’ebe delegasaun hetan liu husi dada lia ho 

jestor empresa katak, atividade ne’ebe implementa husi empresa ida ne’e mak hanesan: sosa kafe kulit 

mean, prepara viveiros ai oan, halo reflorestasaun ba kafe sira ne’ebe tuan, no halo atividade 

demostrasaun (demplot). Kona ba produsaun kafe kulit mean, tuir informasaun ne’ebe hato’o katak kada 

tinan kuantidade produsaun  la hanesan, depende ba resultadu produsaun no mos iklima, hanesan iha tinan 

2018 konsege hetan deit 4.741,515 kg no kompara ho tinan sira kotuk kuantidade ida ne’e menus. 

Atividade viveiros ai oan mak hanesan halo viveiros ai kakeu, ai lamtoro no ai cafe, wainhira atu halo 

distribuisaun depende ba pedidu husi komunidade sira, nune’e mos atividade reflorestasaun ba kafe sira 

ne’ebe tuan. Kona ba atividade demplot foka liu ba iha area hortikultura ne’ebe implementa ona iha fatin 

tolu hanesan Ainaro, Aituto no Maubisse.  

 Tuir observasaun delegasaun nian katak, atividade sosa cafe kulit mean ba tinan ida ne’e nian 

foin mak hahu no sidauk nota kona ba impaktu ambiental, liu-liu kafe nia kulit no ben ne’ebe mak fo 

perigu ba saude ema nian, aniamal no ai horis sira.  

Vizita empresa CCT-NCBA Aitalo-Maubisse 

IV. KONKLUZAUN NO REKOMENDASAUN 

4.1. Konkluzaun 

1. Irigasaun Raibere ne´ebe mak fornese be´e ba natar hamutuk hektares 250, maibe agrikultor sira 

tinan ne´e halo deit hektares 40, tanba impaktu husi politika governu ne´ebe fo subsidiu ba 

veteranos no terceira idade halo agrikultor sira baruk atu halo natar;  

2. Irigasaun Oebaba, tuir lolos fornese be´e ba natar hamutuk hektares 600, maibe fornese deit be´e 

ba natar hektares 12 no seluk precisa tan konstrusaun kanal irigasaun hodi nune´e bele fornese 

be´e ba natar hirak ne´e. Iha parte seluk vulante intake nian at, la halo normalizasaun ba 

segimentasaun, nune´e mos facilidade sira ne´ebe iha neba hanesan painel solar ema naok hotu; 

3. Irigasaun Casa ne´ebe mak durante ne´e fornese be´e ba natar hamutuk hektares 260, maibe oras 

ne´e dadaun labele fornese be´e ho diak, tanba kanal irigasaun ne´e konstrui iha tinan 2013 husi 

kompañia Sunrise la iha kualidade, nune´e iha parte okos husi kanal irigasaun ne´e nakfera/at 

halo be´e infiltra ba rai okos no be´e ba natar menus, hodi nune´e konsege halo deit natar hektares 

120; 

4. Tratores sira ne´ebe destakadu iha munisípiu Ainaro hamutuk 17 unidades, maibe iha 12 unidades 

mak at no hela 5 unidades mak sei diak hodi hala´o hela operasaun iha terenu; 

5. Diresaun munisipal agrikultura sei menus teknikus pekuaria no teknikus guarda florestas; 

6. Uma/fatin paragem ba tratores la suficiente, nune´e tratores barak mak para deit iha liur hodi kona 

loron no udan;   

7. Servisu deskonsentrasaun iha munisípiu Ainaro lao hela, maibe rekursus humanus mak sei 

limitadu; 

8. Diresaun SEFOPE, Koperativa, Ambiente, Komersiu no Industria to´o agora sidauk iha 

delegasaun kompetensia, hodi nune´e difikulta tebes sira nia servisu iha munisípiu;  

9. Facilidade ne´ebe simu husi diresaun munisipal sira hanesan motorizadas, komputadores kuaze 

maioria mak kondisaun at no orsamentu manutensaun limitadu no sentralizadu iha nasional; 

10. Grupus koperativas ne´ebe mak uluk hetan apoiu fundus, liu husi fundus subensaun publika 

hamutuk 28 grupus, maibe maioria mak atividade paradu no hela grupu 8 mak sei existe no 

atividade lao hela; 

11. Programa kuda batar ainaruk (sorgum) husi sekretariu estadu koperativa, ne´ebe implementa iha 

Haubou, suku Soru Kraik sei la iha resultadu ne´ebe diak, tanba batar sira ne´e balun deit mak 

moris, maibe la iha kualidade. Iha parte seluk, implementasaun programa ida ne´e la iha 

koñesimentu ba autoridade munisípiu, inklui diresaun munisipal sira iha munisípiu Ainaro, 

hanesan diresaun agrikultura no diresaun koperativa; 

12. Presença empresa CCT-NCBA iha Munisipiu Ainaro, ho programa reflorestaun nia resultadu diak 

tebes. 

4.2. Rekomendasaun 

Ministeriu Agrikultura no Peskas 

1. Rekomenda ba ministeriu, atu hanoin politika oinsa mak bele motiva agrikultor sira hodi iha 

nafatin espiritu badinas hodi nune´e bele reativa fali natar sira ne´ebe mak abandonadu, hanesan 

iha irigasaun Raibere ne´ebe mak be´e iha hela, maibe agrikultor sira la halai natar;    

2. Rekomenda ba ministériu, ba futuru tau orsamentu hodi konstrui kanal irigasaun ba natar ne´ebe 

mak be´e sidauk to´o, hanesan iha irigasaun Oebaba, hadia vulante intake ne´ebe at, halo 

normalizasaun ba segimentasaun no mos tau pessoal siguransa ruma iha neba hodi bele tau matan 

ba fatin refere;  

3. Rekomenda ba ministériu, ba futuru tau orsamentu hodi hadia fali kanal irigasaun ne´ebe at, 

hanesan iha irigasaun Casa, atu nune´e be´e bele kobre hotu ba natar hirak ne´e; 

4. Rekomenda ba ministériu, atu iha hanoin ne´ebe diak ba tratores sira ne´ebe at, seraque tau 

nafatin osan hodi halo manutensaun no reparasaun; 

5. Rekomenda ba ministériu, ba futuru tau iha planu rekrutamentu ba teknikus pekuaria no teknikus 

guarda florestas ne´ebe mak sei menus; 

6. Rekomenda ba ministériu, ba futuru tau iha planu hodi konstrui uma/fatin paragem ba tratores, 

tanba trator barak mak para deit iha liur hodi kona udan no loron, nune´e trator sira bele sai at 

hotu; 

7. Rekomenda ba ministériu, atu implementa progama reflestasaun kafé hanesan programa ne´ebe 

empresa CCT-NCBA hala´o hela durante ne´e; 

 Sekretariu Estadu Koperativa 

8. Rekomenda ba sekretariu estadu, atu kontinua monitoriza no akompania nafatin grupu koperativa 

sira ne’ebe mak atividade lao hela;  

9. Rekomenda ba sekretariu estadu, ba oin atu kontinua implementa programa kuda batar ainaruk 

(sorgum), tenki involve diresaun agrikultura, tanba sira mak konhese no hatene rai nia bokur no 

oinsa mak atu kuda, no iha parte seluk antes atu implementa programa ida ne’e tenki iha 

konhesimentu ba autoridade munisipal;       

Ministeriu MTCI, Sekretariu Estadu Formasaun, Professional no Emrego, Sekretariu Estadu 

Koperativa no Sekretariu Estadu Ambiente 

10. Rekomenda ba ministeriu no sekretariu estadu sira, ba futuru delega ona kompetencia ba diresaun 

sira iha munisípiu, atu nune´e labele difikulta sira nia servisu iha terenu; 

Komisaun A (Assunto Constitucionais no Justiça) 

11. Rekomenda ba komisaun A, atu kanaliza informasaun ba Ministeriu Administrasaun Estatal 

hanesan nain ba politika deskonsentrasaun, atu buka oinsa mak aumenta rekursus humanus 

ne´ebe kualifikadu ba iha munisípiu, hanesan iha munisípiu Ainaro ne´ebe mak oras ne´e dadaun 

iha hela faze implementasaun politika deskonsentrasaun, maibe rekursus humanus limitadu.   

V. APROVASAUN  

Relatóriu ne’e, hetan ona aprovasaun liu husi reuniaun ordinariu komisaun nian ne´ebé realiza iha loron 

quarta-feira,12 Juñu 2019, tuku 11h00 Oras Timor Lorosa´e, iha sala Komisaun D Parlamentu Nasional. 

Prosesu aprovasaun hetan partisipasaun husi membrus komisaun nain 5 ho rezultadu aprovasaun a Favor 

5 Kontra 0 no Abstensaun 0 Ho nune´e relatoriu fiskalizasaun ba Munisípiu Ainaro. 

 

VI. LIAN IKUS 

Ida ne’e mak relatóriu vizita Fiskalizasaun Komisaun Ekonomia no Dezenvolvimentu iha Munisípiu 

Ainaro no husu autoridade kompetente atu konsidera relatóriu  ne’e.  

Obrigadu.  

    Prezidente Komisaun,                  Relatora, 

 

Deputada Virgínia Ana Belo                  Deputada Olinda Guterres 

                 

 

 

 

 


